
95

Paiva che fin ô fondo se vedesse

Do mâ che l'isoletta ô circondava,

E de poeive spegiâ ne-i ægue stesse

Dove a flotta spagnolla a se spêgiava,

E che l'aia dipinta a se dovesse

Respiâ, comme a vea aia a se respiava.

De quello colorito vago, netto

E trasparente tanto l'ëa l'effetto.


96

Paivan i cen dell’isoa e i so boschetti

Dä primmaveia mæxima dipinti,

Aveivan erbe, scioî, ciante e oxeletti

Coî tanto vivi e fra de lô distinti;

I gruppi de figûe studiæ, perfetti

Ne-i so dettagli paivan vei non finti;

E nell'insemme e ne-a dispoxizion

De Michelangeo paivan invenzion.


97

De Tizian paiva veddighe ô pennello

Ne-a carnaxon, ne l'armatûa, ne-a veste

E l'ëa ô contorno e l'atto cosci bello,

Che da Raffaele o da uña man celeste

Disegnôu giudicavi questo e quello;

De Colombo e Marcena in fin e teste

Da Leonardo o da Guiddo ideæ e dipinte,

Tanto ëan da-i atre in dignitæ distinte!


98

Finia questa magnifica pittûa,

Opea de fantaxia viva e feconda;

O stesso artista ô n’eseguî pe cûa

De Marcena ne-ô Tempio uña segonda:

O l'ëa questo de Greca architettûa

E disegnôu a moddo de Rotonda

Con-a soffita concava e spaziosa

Assæ pe-ô spicco d’un idea grandiosa.

